
        
            
                
            
        

    
	ЕНШӨӨВ Б. РИНЧЕН

	МОНГОЛЫН ЗА - АНДГААР БУЙ ЗАА – VII

	“Цагаан бамбарууш” хэвлэлийн газар 2012 онд Улаанбаатар хотноо Интерпресс ХХК-ийн iNоm форматаар хэвлэн гаргасан “Монголын за – андгаар буй заа” цахим номоос авч Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв. 

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

Г. Ловорын эмхэтгэсэн “МОНГОЛЫН ЗА - АНДГААР БУЙ ЗАА” номын

	— Оршил, Өмнөх үгийг манай номын сангаас татаж уншиж болно. 

	— Нэгдүгээр дэвтэр: “НОЁДЫН ТӨР ӨНГӨРЧ, АРДЫН ТӨР МАНДСАН ЭРИН” бүлгийг эндээс татаж уншиж болно. 

	— Хоёрдугаар дэвтэр: “ЭРДЭМ СУРГАСАН ЭХ ОРОН АРД ТҮМЭНДЭЭ” бүлгийг эндээс татаж уншиж болно. 

	— Гуравдугаар дэвтэр: “ЭХ ХЭЛЭНДЭЭ ЭЗЭН БОЛЪЁ” бүлгийг эндээс татаж уншиж болно. 

	— Дөрөвдүгээр дэвтэр: “АЯЛГУУ МЭДЭХ НӨХӨР” бүлгийг эндээс татаж уншиж болно. 

	— Тавдугаар дэвтэр: “МАНАЙ АРДЫН ТУУЛЬС” бүлгийг эндээс татаж уншиж болно. 

	— Зургаадугаар дэвтэр: “УГСААТНЫ СУДЛАЛ, ХЭЛНИЙ ШИНЖЛЭЛИЙН АТЛАСТ...” бүлгийг эндээс татаж уншиж болно. 

	 

	 

	 

	 

	 

	 

	 

	 

	 

	 

	 

	



	


ДОЛООДУГААР ДЭВТЭР

	МОНГОЛЫН ЗА - АНДГААР БУЙ ЗАА 

ЭРДЭМ СУРАХАД ХАТУУЖИЛ ХЭРЭГТЭЙ

	Сүүдэр зургийн дүрс дэлгэц дээр тусч байгаагаас дутуугүй тодхоноор аль эрт өнгөрсөн цагийн юм сэтгэлд ургуулдаг, хүний сэтгэлийн дуртгал гэж сонин юм даа. Нийслэл Улаанбаатарын олон бага, дунд, дээд сургуулийн сурагч оюутнуудыг өглөө хичээлдээ орох гэж явахыг үзэхэд гуч гаруй жилийн өмнө Ленинградын дорно дахины хэл бичиг судлах сургуульд суралцаж явсан минь санаанд ордог. Манай тэр сургуульд Зөвлөлтийн нэрт эрдэмтэн багшилдаг сан. Тэр, багш нарын дундаас Бартольд гэдэг эрдэмтэн багш тун ч чанга, тун ч шаардлага хатуу багш байдаг сан. Хичээлд нь монгол хоёр оюутан, орос, узбек, азербайжан, хиргис, тажик, туркмен оюутан, бүгд дөчөөд хүн, монгол турк хэл судлалын эрдэм шинжилгээний семинар гэдэг анги, хятад, япон, перс хэлний ангийнхан нийлж суудаг сан. Анхны жил билээ. Багш хичээл зааж, маш намхан дуугаар ярьдаг. Сүүлдэсхийж танхимд орвол, арын сандалд суухад хүрдэг байлаа. Тэгэхэд, 

	— Багш аа, Сайн дуулдахгүй байна гэхэд, 

	— Сонсъё гэвэл, та нар дуулах байлгүй дээ! Би настай хүн, үүнээс өндөр дуугаар хэлж чадахгүй гэдэг сэн. Тэгээд энэ сэдэвт холбогдолтой тулгар бичиг гэвэл, оросоор ийм ном, англи, франц, германаар тийм тийм ном бий гэдэг байжээ. Түүний нь сонсоод л гол нь багшийн хэлснийг гүйцэд тэмдэглэж авах гэж азербайжан, узбек, туркменчууд араб үсгээр, монгол хоёр оюутан бид монголоор татлан, орос оюутан оросоор тэмдэглэж авдаг байсан билээ. Тэгтэл нэг мэдсэн шалгалтын цаг болоод ирсэн. Залуу хүн юм нэг сонсвол тогтоох нь амархан, чихээр сонссон зүйлээ тэмдэглэж авсан зүйлтэй өөрсдөө нэг нийлүүлээд тэр багшдаа шалгалт өгөх гэж орлоо. Хэлсэн зүйлийг нь хэлээд эхэлтэл багш баахан дургүй царайлж 

	— Та нар миний хэлсэн үгийг л над давтан хариулаад байх хадны цуурай юм уу? Би ийм шалгалт авахгүй. Миний заасан тулгар бичгийг үзээд, миний заасантай харьцуулан, өөрийнхөө тэр тухай бодсон ухамсарснаа хэлнэ үү гэхээс биш, би хэлсэн үгээ та нараар хэлүүлэх гэсэн хүн биш, шалгалт авахгүй гэхэд нь, сандарч сургуулийнхаа номын санд хэдэн орой шөнө дүл өнгөртөл сууж билээ. Монгол оюутан бид сургуульд англи, герман хэл үздэг байлаа. Бусад семинар ангийнхан зарим нь франц хэл үздэг, тэгээд толь бичиг овоолоод хоёр гурваараа, зарим нь англи ном, зарим нь герман, зарим нь франц ном барьж, үзсэн номд маань ийм ийм юм гарч байна гэж бие биедээ үзсэнээ ярьж ийм зүйлийг ингэж би ухаарч ингэж бодож байна гэж хоорондоо бодсоноо ярилцан хэлэлцэж шалгалтаа өгсөн билээ. Тэгээд хэл бичгийн оюутан хүн, дунд сургуулийн сурагчтай адил багшийн хэлснийг тогтоогоод явдаг биш юм байна. Тулгар бичиг судалж өөрөө юм бодож шинжилж сурдаг ёстой юм байна гэж шаардлага ихтэй багшийн ачаар анхны жилээс ухаарч авсан билээ. Сайн сураагүй хэлээр чухал хэрэгтэй тулгар бичгийг хэдүүлээ элбэж толь бичиг барьцгаан нэгийнхээ мэдэхгүй юмыг нөгөөдөх нь тусалж оролдохдоо эрдэм шинжилгээний ажил хэтдээ хийх зорилготой хүн, гадаад хэл мэдэх нь хэрэгтэй юм байна гэж ухаарч бас бие биедээ туслалцан хамтран ажиллавал үр дүнтэй байдаг юм байна гэж анхны жилд ухаарч авсан  билээ. Манай багш ажил ихтэй гээд заримдаа өглөөний долоогоос хичээл заадаг сан. Монгол оюутны байр төвөөс хол, одоогийн Кировын нэрэмжит соёл, амралтын цэцэрлэг хавьд байдаг байлаа. Тэр багшийн хичээлд зургаа цохихын үест байрнаас гарч долоо шахахын алдад сая сургуульдаа хүрдэг байлаа. Бусад хичээлийн адил 9 цагаас болговол яана гэж багшийг гуйхад, 

	—  Цагаа зөв ашиглах нь нас уртатгах арга юм аа. Би нас дээр гарсан хүн амьд байгаа дээрээ хийх юм их гээд болдоггүй. Бид баахан хаширч, өглөө ийм эрт гүйлгэх гэж дээ гэж дотроо боддог сон. Нэг өдөр монгол оюутан бид хоёр баахан оройтож багшийг ном дэвтэр бариад ангидаа орох гэж байх үеэр хүрч ирээд хаалгыг нь нээж багшийгаа оруулаад, хойноос нь орох гэхэд, хаалгаа хаагаад оруулсангүй. Хойноос нь дагаад хаалгаа татан ортол, — Ангид хамгийн сүүлд нь багш нь ордог журамтай. Та багш бол энэ ном бариад хичээл заа! гээд хаалгыг хаачхаад хоёрдугаар цагийн завсарлагааны сүүлээр сая ангидаа орсон билээ. Яасан ч дэндүү чанга багш вэ? гэж бодож суутал, багш: — За би хичээл үргэлжлэхийн өмнө хэдэн үг хэлье. Би хаант засгийн үед энэ хотыг Петербург гэх байх үест сургууль хийж байсан хүн. Бидний оюутан та нар адил бэлэн юманд байгаагүй. Гэр ядуу, оюутан өвөл цаг, хагас сайн өдөр, бүтэн сайн өдөр олон давхар байшингийн оройн цас буулгаж хэдэн мөнгө олж, бас олдвол баячуудын дунд сургуулийн хүүхдэд давтлага хичээл зааж, ганц нэг төгрөг олж сургууль хийдэг байсан. Та нар улсаас цалин авч, улсаас хувцасны зардал авч, орон сууц, юу идэх, юу өмсөх билээ гэж зовохгүй ганц сайн сурахыг хөөцөлдөх бүрэн бололцоотой байгаад сурахыг шамдахгүй залхуурч яаж болох вэ гэж баахан үглэлээ. Бодоод үзэхэд багшийн үг нээрээ ч аргагүй үнэн зөв байж билээ. Тэгээд хатуу шаардлагатай, ачит сайн багшийн биднээс шахаж шаарддаг, цагаа нарийн ашиглан, үзэх хийх юмаа цаг хугацаанд нь амжуулж үргэлж мэдлэгээ зузаан болгохыг шаардан сургасан нь надад тус болж тэр чанга шаардлагатай багш нарынхаа ачийг үргэлж санаж явдаг. Тэдний ийм хатуу шаардлагатайн хүчээр би юм сурахын замд орсноо хэзээ ч мартдаггүй бодож  явдаг. Тэгээд манай залуучууд, оюутан юм сургах гэсэн хатуу шаардлагат багш нарынхаа сургаж шаардахад энэ л багш дэндүү хатуудаж байна гэж бүү залхуураасай. Нам засгийнхаа тавьсан зорилгыг биелүүлж, эх орондоо нийгэм журам байгуулж, улмаар эв хамтын ёсонд дэвшихэд бид агуу мэдлэгтэй, тэгш эрдэмтэй боловсон хүн болох ёстой гэж чин зориг барьж хичээгээсэй гэж өвгөн буурал болсон миний бие залуу оюутан байх үеэ санаж, зөвлөлтийн ачтай багш нараа дурдан энэ хэдэн мөрийг эвлүүлэн бичлээ. Эртний “Монголын нууц товчоонд” манай өвгөд дээдсийн эрхэм мэргэн нэгэн үг бий. 

	Монголун жа Андагар буй жа! гэсэн энэ үг одоогийнхоо аялгуугаар “монголын за - андгаар буй заа” гэсэн үг. Андгаар гэж тангараг гэсэн үг. “За” гэж хэлбэл тангаргаа гэсэнтэй адил, заавал тэр зорьсон амласнаа биелүүлнэ гэсэн мэргэн энэ үг маш учиртай үг шүү. Хийе гэж амласан юмаа тэр амласан хугацаанд нь биелүүлнэ гэдэг үг бол улсын болон ажил хөдөлмөрийн сахилга, хувийн хариуцлага, ухамсар өндрийн тэмдэг, хийе гэсэн ажлаа цаг хугацаанд биелүүлэхийн үндэс шүү! Анд нөхдөдөө албан үйлдвэрийн буюу сургууль хичээлийн газар хаа л бол ”Тэгье”, “За” гэсэн үгэндээ эзэн болохын шаардлага тавьж явахыг манай олон залуучууд, хичээн бодож яваасай. Энэ бол соёл, боловсролтой хүний эрхэм зорилго, манай шударга ардын ёс шүү гэж эрхтэй засгийн үес эрдэм ном сурч, эх орныхоо цэцэглэн мандахад хувь нэмрээ оруулах олон залуучуудад сэтгэлд ургасан дуртгал, бодож санадгаа бичлээ.

	“Залуучуудын үнэн” 1958.12.26. №143

	



	


ЭРДЭМ БОЛОВСРОЛ, ХИЧЭЭНГҮЙ ХӨДӨЛМӨР ИХ ШААРДЛАГАТАЙ БОЛЛОО 

	Манай Монгол Ард Улсын одоогийн залуучуудын өвөг эцэг нь зарим нэгний нь эцэг нь хүртэл, дөчөөдхөн жилийн тэртээ феодал ноёдын хамжлага, хутагт хувилгаадын “шавь” гэж гоёор нэрлэж байсан зарц боол нь байсан бол, үр хүүхэд ач нар нь одоо эв хамтын ёс байдалд дэвшин орохын даваан дээр гарах нь ойртож, Зөвлөлт Холбоот Улсын Эв хамт намын мөрийн хөтөлбөрт тэр сайхан ирээдүй бараа нь дурангүй нүдээр харагдам боллоо гэж бодоход юутай соньхон сайхан бэ? Алс холын бус, энэ нэгэн үед үзэгдэх тэр бадрангуй ирээдүйн байдал ойртох тусмаа манай залуучуудын өмнө энэ их шаардлага тавьж байгааг өсвөрийн олон залуучууд тун бодууштай боллоо  шүү. Манай залуучууд нямбай, чиглэсэн зорилготой эрдэм их боловсролтой, уйгагүй хөдөлмөрч болох нь тун чухал, тун чухал! Эв Хамтын ёс байгууллагын тэргүүн эгнээнд ажил хөдөлмөр, эрдэм боловсрол хүний сайн сайхан чанараар орох гэж суралцан хөдөлмөрлөж, хөдөлмөрлөн суралцагч зөвлөлтийн олон үндэстэн залуучууд, болгар, вьетнам, герман, польш, румын, солонгос, унгар, хятад, чехославак, бүхий л манай нийгэм журамт их лагерийн үй түмэн залуучуудын дунд манай Монгол ардын залуучууд зохих сууриа нэртэй төртэй эзлэхийн төлөө их юм суралцах, их боловсролтой болох ёстой байна. Энэ их боловсролыг олоход хэл сурах нь их чухал болоод байна. Зөвлөлтийн болон бусад ардчилсан улсын залуучууд гадаадын хэл сурахыг их чухалчилж, тэр хүсэл эрмэлзэлд нь бололцоо их, гадаад хэлний сургууль, сурах бичиг ч их байна. Манай залуучуудын төлөөлөгчдөөс гадаадад олон улсын залуучуудын хурал, залуучуудын наадамд явдаг нь дэлхийд өргөн хэрэглэдэг англи, герман, орос, франц хэлгүй бол юутай хясаантай, юутай зовлонтой байгааг андахгүй байх. Орос, англи, франц, герман энэ дөрвөн хэлээр дэлхийн соёлын өв сайхан эрдэнэстэй танилцаж, түмэн улсын соёлын сайхныг танин мэдэх болохдоо өөрийнхөө ардын соёлын өвөөс юу нь чухал сайхан байна гэдгийг мэдэхийн нүд нээгдэх нь бас сонин сайхан мэргэжилдээ хэрэгтэй юм үзэж, боловсрол чадлаа нэмэгдүүлэх сайхан юм. Одоо цагийн, олон улсын залуучуудын дунд, дунд боловсролтой хүн нь хоёр гурван гадаадын хэлтэй байдаг нь жирийн ёс, нийтийн журам болж байгаа цагт, монгол залуучуудаа бодохдоо манайхан тийм болбол мэдлэг боловсрол нь юутай сайхан болж урьд феодалын бөглүү битүү үес харь хэл мэддэггүйн гайгаар хоцрогдсоны үлдэгдлийг түргэн үгүй болгож орчин цагийн дэлхийн боловсролын хэмжээнд бусад улсыг нэхэн гүйцэхэд юутай дөхөм байх сан бол гэж боддог. 

	Үүнд манай өчнөөн төчнөөн залуучуудыг нэгтгэсэн Монголын Хувьсгалт Залуучуудын эвлэлийн Төв Хороо, өчнөөн төчнөөн ажилчин албан хаагч нарыг нэгтгэсэн Үйлдвэрчний Эвлэлийн Төв Зөвлөл энэ хоёр том нийтийн байгууллага санал хүчин нэгтгэж залуучууд болон залуучуудын наснаас хэтрэвч улс орныхоо аж ахуй соёл боловсролын салбар мөчир болгонд ажиллагч “сэтгэл зоригоор залуучууд” гэж үзвэл зохигчдын эрдэм мэдлэгийг зузаатгаж орос, англи, франц, герман энэ дөрвөн хэл өөрөө багшгүй оролдон сурах бичиг бий болгох, мөн эдгээр хэлийг тусгайлан сурах гадаад хэлний сургууль байгуулж, түүнд хэрэглэх сурах бичиг бий болгох, мөн сурагч хүнд хэрэглэх, тэр дөрвөн хэлний хичээлийн пянз дагалдах тайлбарын хамт бий болгох, мөн гадаад хэлний сургуульд орос, англи, франц хэлний нь ангид бас нийслэлд ажил хийдэг хүн, ажлын гадуур орой суралцах нөхцөл бий болгож, түүний зэрэгцээгээр радиогоор хөдөө орон нутгийнханд, эдгээр нэвтрүүлэн сургах ажлыг зохиох цаг аль хэдийн манай ардын залуучуудын боловсролын шаардлагад бий болоод байгаа юм гэж би хувьдаа боддог тул залуучуудын сонинд нэн бодсоноо тавихыг хүсэхийн хамт, үй олон залуучууд, үйлдвэрчний гишүүд ч дэлхийд ихэд түгсэн энэ гол дөрвөн хэлийн зүйлээс суралцаж боловсролоо нэмэгдүүлэхийг хүсэх байх. Тэр хүслийг нь биелүүлэх арга чадал ч залуучуудын, үйлдвэрчний энэ хоёр том олон нийтийн байгууллагад олдох байх гэж боддог.

	Залуучуудыг эрдэм сургахад хэрэгтэй юм гэж залуучуудад хандан бичээч гэж “Залуучуудын үнэн” сониноос надад захисан, үүнд: залуучууд та нар юм сур, юм сур гэж хий шаардаад суръя гэсэн хүнд, сурахад нь хэрэгтэй юм бий болгохгүй бол, сур сур гэж бичсэний хэрэг ч алга юм даа гэж бодоод үгүй ер авьяаслаг манай залуучуудын гадаадын хэл сурч, тэдгээр хэлээр дамжин өөрсдийнхөө мэдлэгийг зузаатгахад энэ дээр дурдсан олон нийтийн хоёр том байгууллагын тусламжийг хүссэн санал олон залуучуудын өмнө тавивал нь хэрэв үг сурч боловсрох чин хүсэлтэй залуучууд, хамт олны санаанд нийлж биелбэл, миний дэмий л сур сур гэж сүр бадруулснаас арай тустай бол уу гэж бодсоноо бичиж, олон залуучуудад толилууллаа. Манайхан бага сургуулиас эхлэн орос хэл заах болж байгаа нь сайхан хэрэг. Гэвч дэлхийд дэлгэрсэн бусад хэл манай залуучуудад бас нэгэн адил чухал тул бусад нь хэрэггүй гэж яаж болох вэ? Сурах бололцоог нь бүрдүүлж өгөх нь чухал байна. Хэл сурч эрдэм боловсролтой болох нь чухал боллоо шүү, залуучууд аа! Чингэж эрдэм сурах тусмаа хар бор ажил хийж сурах нь бүр ч чухал шүү. Юм сурах юм хийхдээ дуусгавартай туйлбартай байх нь өндөр боловсролын шинж шүү.

	Ажил хийвэл дуустал, давс хийвэл уустал гэдэг манай зоригт ардын цэцэн үг соёлт ардын үг шүү!

	“Залуучуудын үнэн” 1962.2.23 № 21

	



	


МОНГОЛЫН ЗА - АНДГААР БУЙ ЗАА 

	Манай монгол утга зохиолын, дээр, эртний нэгэн дурсгал, арван гуравдугаар зууны үеийн Монголын Нууц Товчоо гэдэгт нэгэн сайхан цэцэн үг бий нь манай эртэс дээдсийн эл сайн сайхны эрмэлзэл боловсрол төгөлдрийг гэрчлэн одоогийн биднийг, түүнийг мөн эрхэмлэгтүн гэсэн утга бүхий өндөр соёлт түмний цэцэн үг болно. Тэр үг бол, 

	Монгол за - Андгаар буй заа!

	Андгаар гэж тангараг гэсэн үг.

	Андгай, андгаар, тангараг гэж утга ойролцоо хэдэн үг манай баялаг хэлнээ буйн нэг баримт даруй мөн. Саях цэцэн үгийн учир утга нь сүрхий гүнзгий: бидний монголчууд, нэг л за гэвэл, даруй ам тангараг андгаар шахаан өргөсөнтэй адил гэсэн утгатай бөгөөд, хүнд юм амлавал за гэсэн чинь цаад хүний өмнө ам өгснөө заавал биелүүлж байх ёстой! гэсэн дээд боловсон зарчим ёс манай өвгөд дээдэст байжээ! 

	Энэ бол, өөрийн биеийг нэнд хүндэтгэж, хамаагүй юманд худлаа за гэж болдоггүй гэдгийг эртэс дээдэс маань нэвтэрхий нарийн мэддэгийн гэрч ээ! Өрөөл хүнийг хүндэтгэж, түүнд худал хуурмаг за гэж залилж болохгүй нэгэнт за гэвэл, хэлсэн үгэндээ эзэн болох учиртайг заажээ. Тэгээд л ирэхэд, за гэж ам нээхийн өмнө тэгж хэлж болох нөхцөл бололцоо байна уу? Хүнийг за гэж итгүүлээд, тэр за гэсэндээ эс хүрвэл, сайн сайхны ёсонд таарахгүйг шаардах дүрэм, журамлах ёс болгосон нь хүний итгэлийг эвдэхгүй, тэр за гэсэнд итгэсэн хүний цагийг, хөдөлмөрийг, горьдлыг үрэгдүүлэх тэр за гэсэнд нь итгээд, түүнээс үндэслэн ажил байдалдаа төлөвлөгөө төсөл зохиохыг нь хөсөрдүүлэхгүй гэсэн боловсон сайн сайхан зуршил байгаа нь манай өвгөд дээдсийн өндөр их соёлтойн нэгэн сайхан гэрч даруй мөн.

	Цэцэн мэргэн билигт манай яруу найрагч ард түмний уртын сайхан дуунд “Эр бор харцага” гэдэг нэгэн сайхан дуу бий. Түүнд идэр залуу насаа даанч арчаагүй өнгөргөдгийг гунин өгүүлсэн үг бол өвгөд дээдсээс хойч үеийнхэндээ сургаал болгосныг дурдаж, цаанаа гүн ухааны утга сургаал бүхүйг цухас тэмдэглэн хүн болох багаасаа, хүлэг болох унаганаасаа гэж ардын маань цэцэн үгэнд байдаг нь их  л учиртай, багаасаа сайныг эрхэм болгохыг хичээ гэж дүгнэсэн сургаал үгийг дурдалтай. Орь залуу насны хүн, алтан дэлхийд амьд явахдаа, оюун төгөлдөр хүн болсон хэргээ бүтээж, ямар ч ажил хийж, яаж ч аж төрсөн нийгэм олондоо үр бүтээлтэй улс ардынхаа соёл боловсролд нэмэр оруулж явахыг эрхэм зорилт болгогтун гэсэн утга бүхий эдгээр өтгөс дээдсийн мэргэн сургаал одоо үеийн залууст нэн чухал болж байна.

	Сайн сайхныг эрхэм дээд болгох гэдэг нь, юм бүхэнд сайн сайхныг туйлын нандин болгон үзэж ажил хөдөлмөр хийхдээ ч сайн сайхнаар хийхийг мэрийн хичээх, хүнтэй харилцахдаа ч сайн сайхныг дээдэлж, нөхөр ханьтай, ажил төрөл нэгтэй хүнтэйгээ ч харилцах, хүч санаа нийлэхдээ сайн сайхныг дээд эрхэм болгож, байгалийг ч үзэхдээ сайн сайхныг нь бахдан үзэх, хайрлан хамгаалах мэдэл ухаантай болох, урлагийн зүйлд ч сайн сайхны нь танин бахдаж, түүнд нь цэнгэлдэн баясах, шинжлэх ухааныг эзэмшин оролдохдоо ч түүний сайн сайхны нь бахархан амтархаж, өөрийн болон нийт олныхоо хүртээл болгохыг эрмэлзэх ухаан мэдрэлтэй болох учиртай байна. Тэгвэл, сая хүн боловсон хүн гэдгийн тоонд орж, орчин үеийн боловсролтой болно. Ингэж юм бүхэндээ сайн сайхны эрхэм зорилт эрмэлзэлтэй болсон хүн орь залуугийн наснаас аваад улам цаашдаа идэр насны ухаан хүчин дэлгэрсэн цагийн туршлага мэдлэг бүрдсэн үедээ, цаашаа өтлөх насанд хүртлээ цагаа дэмий үрэхгүй, өмнөө тавьсан сайхан чиг зорилготой болж ирнэ. Тэгээд ирэхдээ, байгалийн сайхныг бахаддаг хүн алтан дэлхийн аль ч өнцөг буланд явсан өөрийн төрсөн нутгийн сайн сайхныг бусад газрынхтай жишин бодож, урьд ажаагүй сонин сайхан юм нээн үзэж, бахдан баярлаж явах болно. Тэгээд ирэхдээ, сайхан мод хараад, дэмий огтлон эвдэж, сайхны нь сүйтгэх байгалийнхаа үзэсгэлэнг эвдэн гутаахгүй болж ирнэм бөгөөд тийм сайхны нь сэтгэл сэргэн үзэхдээ, билгүүн нүд нээгдээгүй хүнтэй адил, үзэмжит байгалийн дунд архи дарс уун согтуурч, дэлхийн гоо үзэсгэлэнг бузарласан гэрч болох эвдэрхий шил, мах, жимсний лаазыг хог новш болгон орхиж сайхан байгалийг бузарласан, бүдүүлэг амьтан энд согтууран “цэнгэжээ” гэсэн шившигт гэрчийг үлдээхгүй, архинд согтууран “жаргахыг” эрхэм дээд болгохгүй болно. Хөгжим уран зурагт бахаддаг, түүнийг сайн сайхны эрхэм дээд болгодог хүн, тамхины утаа манан болсон гуанзанд сууж архины аягүй үнэр ханхлуулан, хайран бие, хайран цагаа барж сулдайн согтуурахгүй, гоо сайхны эрхэмд цэнгэлдэн бахдаж, амрах цагтаа оюун сэтгэлийн сайхан цэнгэлээр сэтгэл адил нөхөдтэйгөө жарган амрах болно. Огт үр ашиггүйгээр цагаа өнгөрүүлэхгүй, сайхан ном үзэх буюу сайхан бүжиг жүжиг үзэж, эсвэл байгалийн сайханд эрүүл агаарт зугаацан амрах мэдрэлтэй болно. Ажил хийхдээ ч, амрахдаа ч ажил амралтдаа сайн сайхныг эрхэмлэхийн үүднээс, юм бүхэн нь сайн сайхан байх болно. Сайн сайхны үүднээс өөрийнхөө биеийг хүндэтгэж сураад, түүний улмаас өрөөл хүний биеийг хүндэтгэж, түүний цагийг үрэгдүүлэхгүй, хөдөлмөрийг үрэгдүүлэхгүй алинд нь сайн сайхан нөхцөл бүрэлдүүлэхийг эл сайн сайхныг эрхэмлэн дээдэлдгийн үүднээс бодох бодол мэдрэл төрөх болно. Одоогийн манай олон залуучууд ард түмнийхээ аль сайн сайхан ёс улам өндөр их соёлт түмнийхээ тэр эрхэм өв соёлын дээжийг нь эзэгнэн бадруулахдаа, 

	МОНГОЛ ЗА — АНДГААР БУЙ ЗАА!

	гэдгийг эртэс дээдсийнхээ адил нарийн чанд журамлан баримталж, өөрөө өөртөө юм суръя, юм хийе гэж зорьсон бол, тэр нь бас л өнөө л монголын за мөний тул, андгаар буй заа! гэж өрөөл хүнд ч за гэсэн, өөртөө ч тэгье гэсэн нь за гэдэгт багтах тул, заавал биелүүлэн гүйцэтгэх ёстой гэдгийг бодож явахыг эрхэмлэн дээдлэх нь эртэс дээдсээс маань уламжлан ирсэн сайхан ёс бөгөөд, энэ тухайд ах нь хэлдэг, дүү нь сонсдог гэгчийн ёсонд ч нийцэн, өнөөдөр дүү байсан тануус, хожим нэгэн цагт өөрсдөө их болохдоо дүү хүндээ сайн сайхан уламжлалаа хэлэн сургах цаг нэгэнт хүрэлцэн ирэхийг бодох хэрэгтэй.

	“Залуучуудын үнэн” 1968.4.26 №48

ХҮН БҮР САНУУШТАЙ

	Энэ оны зуны эхээр Гачууртын сангийн аж ахуйн хавиар би нэг сонирхон явж үзлээ. Манай нийслэлийн орчин тойрны үзэсгэлэнт сайхан уул устай бургас шугуйтай тун сайхан газрын нэг нь тэр сангийн аж ахуйн одоо төвлөрөн суурьшсан Хар усан тохой юм. Дээр цагт тэр хавийн ардууд өвөлжих нь өвөлждөг, зусах нь зусдаг өвс бэлчээр сайтай, ус ундаар элбэг их л сайхан нутаг байсан бөгөөд нутагладаг ардын бууц өвөлжөө нь тун тохилог цэвэрхэн, эрүүл сэргэлэн газар байж билээ. Сангийн аж ахуй одоо төвлөрсөн суурьшсан газар ойртоод ирэхэд байгалийн үзэсгэлэнт байдал нэг л биш болоод, Туулын эргийн дагуу улиас хайлс модыг хайр гамгүй хядаж огтолсон хожуул дүүрч, манай улсад гадаадаас ирдэг шил савтай идээ жимсний шил, загас ногооны лааз газар сайгүй хагарах нь хагарч, зэврэх нь улаан зэв идүүлж хэвтэх нь нүдний булай, хачин эвгүй үзэгдлээ. Энд тэндгүй хог овоолоостой, нэг газар цонхны шилний өөдөс өдий төдий шил ил овоолоостой хэвтэж байгаа нь, өдөр шөнийн ямар нэгэн цагт тэр хавийн мал явбал, лав хөлгүй болох нь наад захын хэрэг гэж тун чиг бохир буртаг болчихсон байдлыг нь үзээд гайхлаа. 

	Урьд, тэр нутгаар явахад ардууд өвөлжөөндөө малын хөл эсгэх шилний өөдөс хамаагүй ил хаях байтугай, хуга ташсан чөмгийн ясыг хүртэл мал гишгэж гэмтүүзэй гэж нүх хонхорт хийж өвөлжөө зуслангийнхаа бууцыг тун цэвэрхэн, сэргэлэн сайхан байлгаж, бургас модыг ч хамаагүй огтолж хяддаггүй байсантай зэрэгцүүлж бодоход байгалийн үзэсгэлэнт байдлыг чингэж бохирдуулан муухай болгож, ариун цэвэр дэлхийгээ бузарлан хог новшоор дүүргэдэггүй байсантай зэрэгцүүлэн бодоход энэ сангийн аж ахуйн удирдах нөхөд, аж ахуйг хариуцан эрхэлсэн хүн өөрсдийн оршин сууж байгаа энэ сайхан нутаг гэж бодохгүй, ингэж ургамал модыг нь сүйтгэн эрүүл газрыг нь хог, эвдэрхий шил, аль муухай юмаар дүүргэж, ийм муухай юман дунд сууж байдаг нь дээд боловсролтой зоотехникч, агрономич зэргийн мэргэжилтэн нь эх орныхоо нэгэн хэсгийг, өөрсдийнхөө оршин сууж байгаа нутгийг ингэж “эзэгнэж” байгаадаа сэтгэл зовдоггүй нь ганц энэ сангийн аж ахуйгаар тогтохгүй, эх орныхоо сайхан үзэмжит байгалийг ингэж муухай болгож байдаг газар цөөнгүйг бодоход дотор эвгүй боллоо. Тэр жил, Хөвсгөл аймгийн Хатгал хотоор явахад үзэмжит сайхан Хөвсгөл нуурын захад бензин колонк байгуулаад, нуурын захад маш үзэсгэлэнтэй ургасан олон зуун жил болсон бүдүүн гэгчийн хар модыг хайр найргүй хядаж, мухар хар хожуул болгоод, “хотоо цэцэрлэгжүүлнэ” гэж уулнаас зулзаган мод таригчаан болж, үндсийг нь тайрсан мод суулгаад, услахыг мэдэхгүй учраас хатанги ёдор босгоцгоож, ургаа модыг нь тайрсан хожуул дээрээ нэмэр болгож байсантай нь зэрэгцүүлэн бодоход ингэж эх орныхоо үзэсгэлэн гоог нь харах нүд, хайрлах сэтгэлгүйг үнэхээр харамсалтай. Манай нийслэлийнхэн, зуны цаг зусланд гарцгаасан газраар явж үзвэл, сайхан байгалийг мөн энэ шиг сүйтгэн бохиртуулж “лаагар” хэмээгч зуслангийн газар мөчир гишүүг нь хуга татсан, холтос үйсийг нь хуулсан мод архи, жимсний шил, ногоо загасны лааз энд тэндгүй хэвтэж байдаг нь боловсон байдалтай болж байгаа нь гэж үзэхэд хэцүү, гол горхины усанд бохир буртгаа хамаагүй хаялж, тэр урсгал ус бузарласны нь урсгал дагуу нутагладаг ард ч ундаандаа хэрэглэж, мал нь ч уудаг гэж бодоход байгаль дэлхийгээ, эх орныхоо үзэсгэлэнт сайхны нь хамгаалах талаар ажил зохиож хүн бүхэн энэ тухай бодож, цэвэр боловсон ёс байдлыг бодох цаг хэдийн болжээ. Энэ талаар эх орноо, эх орныхоо үзэсгэлэнт байгалийг хамгаалж, хүн ардын эрүүл ахуйтай холбогдолтойг нь тухайн орон нутгийн эрх баригчид арга хэмжээ авууштай болж, боловсон улс бүхэнд байгалийг хамгаалах нийгэмлэг байдаг нь манайд хараахан үгүй боловч эх орондоо үнэн сэтгэлээсээ хайртай хүн энэ тухай анхаарч байгууштайг Гачууртын сангийн аж ахуйн эрх баригчдаас эхлэн, зуслан “лаагар” гэж дулаан болоход хотоос гадагш гарагчид бодууштайгаар барахгүй эх орон, эх орныхоо байгаль, түүний гоо үзэсгэлэн, сэргэлэн сайхан байдлыг нь алдагдуулалгүй сахиуштай байна. Монголын эрдэм дэлгэрүүлэх нийгэмлэгээс эх орныхоо байгалийг хамгаалан хайрлахын ач холбогдлын тухай лекц радиогоор яриа таниулга зэргийг хийх ажлыг зохиогууштай байна. Хэрэв, санаа авахгүй этгээд гардаг бол, хэлэхэд учир мэдэхгүй танхайчуудыг гэсгээн шийтгэж, боловсон журам сахиулууштай байна.

	“Социалист хөдөө аж ахуй” 1970.12.17 № 51

	



	


УЛС МОНГОЛЫН ЗАЛУУЧУУД ЭРДЭМТЭЙ БАЙХ ЁСТОЙ 

	Би долоотойдоо монгол цагаан толгой заалгасан хүн. Миний хамт үсэг заалгаж байсан хүүхдээс Дэлэгням гэдэг, надаас хэд ах хүүхэд тун ч залхуурч, цагаан толгойгоо гүйцээгүй, дунд нь орж байхдаа номоо тарваганы нүхэнд хийж баахан загнуулаад дахиж нэг цагаан толгой олж өгснийг нь үгүй хийж зодуулаад, гурав дахь удаадаа цагаан толгойгоо шатааж нэвширтлээ зодуулаад ном заалгахаа байж амар сайхандаа жаргаж билээ. Тэгэхэд би цагаан толгойгоо гүйцээд, гурван үсэгт ном, мянган үсэгт ном үзэж, тэр гурван үсэгт номд ийм нэгэн хүүхэд, гэр ядуугийн учир галт хорхойн гэрэлд ном үздэг байсан. Тийм нэгэн хүүхэд үхэр хариулж явахдаа номоо үхэр унан явах үес үзсээр хожим хойно их эрдэмтэй болсон гэж гардгийг үздэг  асан. Тэгээд намайг залхуурсхийж, бусад нөхөдтэйгөө тоглох асан гэж бодож суухад, эрт цагт тийм хүүхэд тэгж тэгж яваад ном сурч эрдэмтэн болсон байхад, ном сурахыг хичээхгүй, тоглохыг л бодож суудаг чинь юу билээ? гэж авгадаа загнуулж байхдаа, цагаан толгойгоо гурав дахин үгүй хийж орхиод, ном үзэх гэж над шиг залхаж байхгүй, ямар жаргалтай хүн бэ? гэж бодож явдаг байлаа. Тэр үеийн гэрийн багш нар, монгол ном бичиг үлгэр тууж их үздэг, үзсэн номоо хэлэлцдэг заншилтай байлаа. Бичиг үсэгтэй хүн, энэтхэг төвөд судар туужийн зүйл, манж хятадаас монголчлон маш сайхан орчуулсан уран зохиол их үздэг мэддэг байж билээ. Ший мэргэн ноёны түүх, Жийдаан хуушааны түүх гэж их сонин ном байдаг сан. Эрт өдгөөгийн гайхамшигт үзэгдэл гэж дөчин үлгэр туужтай сонин ном, Жүн дагинын тууж, Тансан ламын түүх буюу Баруун этгээд зорчсон бичиг гэх зэргийн олон ном тэр үеийн бичигтэн хүн үздэг мэддэг байсан тул, тэр бүгдийг уншуулдаг сан. Бичгийн үг найруулгыг маш эрхэм болгодог учир, зохиол найруулгатай бичиг ном их үзүүлдэг байж билээ. Хожим есөн настайдаа орос сургуульд орж, орос бичгийн хэл мэддэг болох үеэс Дээд шивээний дундад сургуулийн номын сангийн бүх номыг цөмийг нь амтархан үзэж, монгол хэлээр олж үзээгүй европ зүгийн бичиг зохиол үзэн тун сонирхдог болоод, сургуулийн номын сангийн ном үзэж гүйцээд, хотын номын сангийн номоос гэртээ зээлэн аваачиж амтархан үздэг байсан минь, орос хэлний мэдлэгт их тустайн дээр, европ зүгийн уран зохиолыг орос хэлээр дамжуулан танилцахад минь их тус болж билээ. Ардын засаг мандах үес, Алтанбулаг хотод Умард хязгаарын хэргийг таслан шийтгэх яамны сайдаар миний багш Билигсайхан томилогдох үес, хязгаарын яамнаас Зөвлөлтийн Бурмавина гэдэг нэгэн эмэгтэй эмчийг долоо хоногт хошоод удаа ирүүлж, намайг орос хэлтэйгээр хэлмэрчлүүлж явуулах болсонд дээд сургуульд орвол, эмч болж үзвэл зүгээр юм байна гэж боддог боллоо. Тэгж байтал, Сүхбаатар жанжин, Алтанбулагийн гудамжинд надтай нэг дайралдаад, 

	—  Чи сургуульд явах дуртай юу? Хүрээ эзлээд, Зөвлөлт улсын сургуульд явах залуучуудын хамтаар чамайг явуулна. Чи юу болно гэж бодож явдаг вэ? гэхэд нь, эмч дагаж явснаа бодоод, 

	—  Би эмч болно гэхэд минь, 

	—  Өвчинд орос, монгол, тангад, хятад гэж ялгаа байдаггүй юм. Зөвлөлт орос улсаас бидний монголд зүйл бүрийн тусламж үзүүлнэ. Ямар л эмч хэрэгтэй бол ирүүлнэ. Бидний хөрөнгө чинээ л мэдэх хэрэг. Улсныхаа соёл боловсролын зүйлд бид хаанаас ч хүн олж чадахгүй. Бидэнд хэл бичгийн эрдэм боловсролтой хүн чухал болно гэсэнд нь эмч болох гэснээ байж, хэл бичгийн хүн болбол хэрэгтэй юм байна гэж боддог болсон билээ. Тэгээд нэгэн өдөр Эрдэнэ Батхаан гэдэг манай соёлын нэгэн зүтгэлтэн хүн, Нийслэл хүрээг эзлээд намартаа КУТВ гэдэг сургуульд хүн явуулна. Намар сургуульд явах хүний хамтаар чи энэ бичиг аваад яваарай гэж орос монгол үсэгтэй нэг бичиг өгөх гэхэд нь, 

	—  КУТВ гэж ямар сургууль юм бэ? гэж асуулаа.

	—  Дорно дахины эв хамтын дээд сургууль гэлээ.

	—  Тэр сургууль төгсгөсөн хүн юу болдог юм бэ? гэлээ.

	—  Төрийн алба хаана. Сайд түшмэд болно гэхэд нь, 

	—  Би сайд түшмэл болохгүй, хэл бичгийн эрдэм сурна гэж тэр бичгийг нь авсангүй. Хожим намар нь өртөөгөөр арван хэдэн залуус Хүрээнээс ирж, Москва КУТВ орно гэж явахад нь, Батхаан гуайн хэлдэг тэр сургууль нь байж л дээ гэж бодож явлаа. Тэгээд, хэдэн жилийн дараа Ленинград хотноо Дорно дахины хэл бичгийн сургуульд орлоо. Жинхэнэ дундад сургуультай дөрөвхөн хүн байснаас нэг нь би байж, дөрвүүлээ жинхэнэ ангид орох боллоо. Нэг маань Хүрээний орос дундад сургуультай, нөгөө хоёр маань хятад япон дундад сургуультай. Тэгээд орос дундад сургуультай маань монгол хэлний ангид орно гэж, яагаад чи монгол ангид орох гэж байгаа юм бэ? Сая монгол цагаан толгой монгол хэл эхлэн үзэх оюутантай чи цаг алдах юм биш  үү?  гэхэд

	—  Биеийн амар нь сайхан байхгүй юу? Би хүрээнд бичээч байсан хүн, монгол хэлний хичээл давтах гэж юм байхгүй санаа амар болно гэлээ. Нөгөө хоёр маань, хятад хэлний ангид орно. Бас биед амар гэлээ. Би тэр хоёроо дагаад, багадаа Гурван үсэгт ном, Мянган үсэгт номын хятадыг нь, Хиагтын наймаа хотын Ван овогт Сяншен багшаар заалгаж, бас будааны хятад үгтэй тул, хоёр нөхдөө дагаад хятад хэлний ангид орсон билээ. Тэгээд дөрвүүлээ сайн сурлагатай оюутан гэгдэж байлаа. Сая сурч байсан орос оюутны мэдэхгүй хэлнийхээ үг үсэг тогтоож ядаж байхад нь бид эхлэн зааж байгаа үг үсгийг нь хэдийн мэдэх тул урамтай ч байлаа. Тэгж байтал, Зөвлөлтийн академийн хоёр зуун жилийн ой боллоо. Манай улсын шинжлэх ухааны байгууллага Судар бичгийн хүрээлэнгээс эрдэмтэн нарийн бичгийн дарга Цэвээн гуай, төвөд үсгийн орчуулагч Шагжийн хамт тэр баярт хүрч ирлээ. Гэгээрүүлэх яамны зөвлөх хавсарч байсан хүн. Сургуулийн маань хичээл ангийн эрхлэгч монголч эрдэмтэн академич Козин байсан  цаг. Тэр Козиныг хэдийн таних хүн байжээ. Тэгээд нэгэн өдөр “Европын буудал“ гэдэг зочид буудалдаа бид дөрвийг дуудан ирүүлж жинхэнэ ангид суралцаж байгаа та нарт нэг дайллага хийнэ. Сайн сурч байгаа тань баярлалтай байна гээд, ямар ямар ангид аль хэр суралцаж байгааг асуулаа. Сайн сурч байсандаа урамшаад, хамаг юмаа гэгээрүүлэхийнхээ зөвлөхөд ний нуугүй ярилаа. Тэгээд хоёр гурав хоноод байхад сургуулийн проректор эрдэмтэн профессор та дөрвийг дуудаж байна гэж нарийн бичгийн дарга эмэгтэй нь бид дөрвийг дуудлаа. Проректор гэж сургуулийн хэмжээгээр тун том хүн тул, энгийн оюутан бараг зүрхэлж ордоггүй. Дуудуулбал, заавал нэг учир ургаж, зэмлүүлэх хөөгдөхийн шалтгаан гардаг байж билээ. Тэгээд, онцолж бид дөрвийг заан дууддаг нь юу билээ гэж нэлээд хулчийж, нарийн бичгийн даргаас нь учрыг аргалан асуувал, 

	—  Энэ удаа зоволтгүй. Та нарт сайн юм болохоос муу юм болохгүй! гээд, ямар сайн юм болохыг асуувал, — Та нар өөрсдөө дуулна. Би урьтаад яах вэ гээд, бидний ирснийг мэдэгдэж дотогш ороод, 

	—  За та нар ор гэлээ. 

	Ороход Козин эрдэмтэн их л найрсаг байдалтай

	—  Сууцгаа гэж суулгаад, ямар ямар ангид суралцаж байна гэж асуухад нь, хичээл эрхэлсэн хүн, бидний ямар ангид яаж суралцаж байгааг андахгүй мөртөө ингэдэг нь юу билээ гэж гайхавч, асуусанд нь хариуллаа. Тэгэхэд, 

	—  Маргаашаас та нар Монгол семинарт явах болно. Одоо явж байгаа ангиас та дөрвийг шилжүүллээ. Буриадаас Санжеев, Бамбаев, Халимагаас Хаглышев, Номинханов гэж дөрвөн оюутан, та дөрөвтэй нийлээд найман хүн оросоос Казакевич, Блохин, Черемисов нар бий. Зөвлөлтийн буриад халимаг хоёр улс, Монгол Ард Улсаас дөрвөн оюутан нийлж, Монгол угсаатны эрдэм шинжилгээний ажилтан бэлтгэх Монгол семинарт суралцах болно. Танай засгийн газрын гишүүн Судар бичгийн Хүрээлэнгийн эрдэмтэн нарийн бичгийн дарга, Монгол Ард Улсын Гэгээрүүлэх Яамны зөвлөх, миний эртний найз, манай дээд сургуулийг монголын эрдэм шинжилгээний орчин үеийн боловсролтой хүнийг бэлтгэн сургаж өгнө үү гэдэг асуудал сая тавилаа. Тэгээд бид монголын соёлтой холбогдох нангиадач эрдэмтэн академич Алексеев, Төвөдөч  академич Щербатский, Энэтхэгч эрдэмтэн бөгөөд манай Академийн байнгын эрдэмтэн нарийн бичгийн дарга академич Ольденбург, монголч эрдэмтэн Владимирцовтой зөвлөн ярилцаад, та дөрөв тус сургуулийн хичээлийн гадна манай академийн Азийн музей гэдэгт оройн цагаар очиж, тэр эрдэмтэн академич нараар хичээл заалгаж, монголын соёлтой холбогдол бүхий улсын утга соёлын зүйлтэй танилцан хичээллэх болно. 

	[image: Сергей Фёдорович Ольденбург]

	Сергей Федорович Ольденбург 1863-1934

	 

	Монгол хэл бол, Алтайн хэлтэнд багтдаг тул, манж түрэг хэлний мэдэгдэхүүн хэрэгтэй. Манай ректор Боробьев бол сайн манжич тул, та бүхэнд манж хэл бичгийн хичээл хийнэ. Түрэг хэлний мэдлэг хэрэгтэй тул, Юдахин профессороор заалгана. Академич Бартольд дорно дахины түүх зүйл заана. Монголын түүхийн тухайд эрдэмтэн Грүүмгржимайло та нартай хичээллэнэ. Хэлний шинжлэлийн мэдлэг чухал учир утга судлалын эрдэмтэн профессор Щерба лабораторидоо заана. Монголын угсаатны зүй гэж байхгүй тул, эртний Азийнхны угсаатны зүйн эрдэмтэн, хуучин ”Народная Воля“ гэдгийн гишүүн байгаад Чүгчийн нутаг хаант засгийн үес цөлөгдөж байсан манай одоогийн нэрт эрдэмтэн Богораз-Тан та нарт хичээл заана. Хар мөрний хамниганы угсаатны зүйн эрдэмтэн Штернбергийн судалсан зүйл нь, Богоразын эртний Азийнхны судлалтай нийлээд монголын угсаатны зүйл судлах замыг тань нээж өгнө. Ийм боллоо гэхэд нь, Зөвлөлтийн нөхөд бас тэр цагаас гадуур хичээлд явах уу? гэж асууваас, тэдэнд тусгайлан ийм хичээл явуулахгүй. Та нар буцаад өөрийнхөө улсын нэрт эрдэмтдийг түшин ажиллана. Тэр учир та нарт тусгайлан чингэж хичээл хийлгэхээр зөвлөн тогтож, танай хүрээлэнгийн эрдэмтэн нарийн бичгийн дарга, гэгээрүүлэхийн зөвлөхтэй бид нэгэнт санал нийлсэн хэрэг. За, одоо явцгаа гэхэд нь, бөөн нэмэгдэл хичээлд дарагдлаа, ямар гайтай ой болж, манай төлөөлөгчид ирж, биднийг ингүүлчих вэ? гэж баахан зүрх үхлээ. Хичээлд өдөр бүр орой явахад, эрдэмтэн академич нар, цаг минут харгалзахгүй, үнэн сэтгэлээсээ их ч юм заадаг, их ч юм шаардаж, тулгар бичиг ийм тийм юм унш гэдэг байлаа. Тэгтэл анх монгол ангид сурч байсан нэг нөхөр маань, би ерөөс эрдэм шинжилгээний ажил хийж чадахгүй байна. Яавал яаг. Би зөвхөн семинарынхаа л хичээлд явна гээд Азийн музейд орой бүр явдгаа байчихлаа. Багш нар ч юм хэлсэнгүй. Тэгж байтал, академич Алексеев, Хятад газар чухал ажлаар томилогдох цэргийн хэдэн мэргэжилтэнд зургаан сарын хичээл хийх болоод, чухал даалгаврыг биелүүлэхэд тэдгээр хүмүүст хэлийг нь зүгшрүүлэн хичээллэх лектор хэрэгтэй болж хятад сургуультай нэгийг маань оройн хичээлээс чөлөөлөөд, цалинтай лектор болгов. Хоёрхон хүн болоод байж байтал, япон хэлтэй нэг маань, япон хэлний эрдэмтэн Конрадтай ярилцаад, бас хэл бичгийнхээ сургуульд япон хэлний цалинт лектор болоод явчихлаа. Оройн хичээлд би ганцаараа хоцроод, нөгөө гуравтаа атаархаж, ямар хувьтай улс вэ? гэж бодоод, эрдэмтэн академич нартаа, одоо би нэгэнт ганцаараа үлдсэн тул, та бүгдийн чухал цагийг үрэгдүүлээд яах вэ. Би дан семинартаа явбал яана? гэж үзлээ. Тэгээд эрдэм шинжилгээний ажилд шигшигдэж хөндийрөх нь ёс. Дөрвөн хүнээс нэг нь үлдэж байгаа нь хувилан бодоход зүйн хэрэг. Бид, найрамдалт улсдаа нэгэн эрдэм шинжилгээний ажилтан сурган бэлтгэж өгвөл үүргээ биелүүллээ гэж үзнэ. Дөрвөн хүнд цаг анхаарлаа хувааснаас ганц чамд бүх цагаа зориулахад чамд тустай гэж чөлөө өгсөнгүй. Тэгэхэд нь нэг өдөр зүрхлээд проректортоо орж оройн нэмэгдэл хичээлээс чөлөө олж салж үзье. Хар хүний төлөө шар хүн гэж би ганцаараа ингэж махаа иддэг минь юу вэ? Оногдол хичээлийн дээр өдий төдий юм үзэх нь даанчиг зүрх үхмээр байна гэж проректортой уулзах хэрэг бий гэсээр орлоо. Учраа хэллээ. Тэгэхэд өвгөн академич инээмсэглээд, 

	—  Багш нараас чинь би чиний санааг хэдийн сонссон. Чамайг суралцаж чадах хүн гэж байна. Чи явдгаараа  л яваад бай. Харин эндэх зарим хичээлээс чинь хасаж, шалгалтад оруулахгүй болгоё гээд, ямар хичээлээс чөлөө олгуулах санаа байна? гэхэд нь СССР-ийн эдийн засгийн хичээл надад онцын хэрэггүй санагдаж байна гэлээ. Тэрний шалгалтаас чөлөөлж өгье. Бас юу байна? гэхэд нь үндсэн хуулийн хичээлээс чөлөөлбөл ямар вэ? гэлээ. Танай Монгол Ард Улс өөрийн үндсэн хууль бүхий учир чөлөөлье. Гэвч, шалгуулахгүй ч гэсэн, тэр хичээлийн тоймыг нь уншин танилцаарай. Бас юу байна? гэхэд нь Бо намын хичээл тун хэцүү гэв. Танай улс ардын хувьсгалт намтай тул, түүнийхээ түүхийг нутагтаа үзэх байлгүй. Манай эв хамт большевик намын хичээлийн шалгалтаас тэр учраас чөлөөлж болно. Гэвч зав гарвал, уншин танилцаарай. Бас ямар зүйл байна? гэхэд нь хэдэн хичээлийн шалгалтаас мултарсандаа баярлаад, түүхэн материализм, диалектик материализм гэж сүрхий хоёр хичээл буйг санаад, тэр хоёроос чөлөөлж өгнө үү? гэхэд өвгөн эрдэмтэн инээмсэглэж, одоо л болохоо байлаа. Марксист үзэлгүй эрдэмтэн байж болохгүй. Чи тэр хичээлгүйгээр, дээд боловсролтой хүн болно гэж ташаарч байна. Бид хувьсгалт Монгол Улсад дээд боловсролтой хүн сургаж өгөхдөө, үзэл онолын талаар нуруугүй хүн бэлтгэж яаж болох вэ. Тэр хоёр хичээлдээ хичээхийн сайнаар суралц. Одоо чөлөөлдөг хичээл чинь саяын хэдээр хангалттай болж, нэмэгдэл хичээлээ боловсруулахад чинь их цаг нэмэгдлээ гэхэд нь өнөөх оройн хичээл хэвээрээ гэж бодоход, дотор тун чиг урамгүй. Үзэх юм их. Монголын судлалд тулганы дөрвөн хөл шиг чухал орос, англи, франц, герман энэ дөрвөн шинжилгээний хэл, монголч эрдэмтэн хүнд зайлшгүй чухал европын эрдэмтний номын хэл грек, латин бас хэтдээ чухал болно. Бас хэдэн хэл өөрөө суралцах хэрэгтэй гэж шахдаг байлаа. Насан залуу учир, ухамсар бас дутуу байж, нэмэгдэл хичээлд гав ганцаараа явдагтаа ийм шаардлага ихтэй, хатуу багш нарт нухлуулж явдаг мөн ч азгүй толгойяа би! Олон оюутан нөхөд минь чөлөөтэй, сүүдэр зураг, бүжиг жүжиг гээд цэнгэлтэй, жаргалтай! Би л муугаараа ингэж, үзэж баршгүй юманд дарагдан зовж явдаг үйлтэйеэ! гэж гашуудан бодож багаасаа багш нарыг маш хүндэтгэх ёстой гэж гэрийн сургаалаар хүмүүжсэндээ зориг мэдэн хичээлийг нь тасалдуулах зүрхгүй, дэмий л дотроо бусад нөхдөдөө атаархан явдаг байлаа. Даян дэлхийд алдартай Зөвлөлтийн эрдэмтэн академич нараар нухуулж элдүүлснийхээ ачаар эрдэм шинжилгээний ажилд бүх насаа зориулан, одоо насны нар хэлбийсэн цагт намайг чингэж хатуужуулсан Монгол болон Зөвлөлтийн багш нарын ачийг машид сүслэн бодож, эрдэмтэн багш нарын надад чухал цагаа зориулсныг нь бодохдоо, сайн багш нарын муу шавь гэж, багш нарынхаа алдарт хир халдаахгүй юм сан гэж бодож явдаг. 1945 онд миний бие, Зөвлөлтийн Шинжлэх ухааны академийн 220 жилийн ойд Монгол улсынхаа төлөөлөгчдийн тоонд багтан очих завшаан тохиолдож, Москвад академич Козинтой уулзаад, Москва гэдэг зочид буудалд тэр эрдэмтний буусан өрөөнд нь нэгэн орой очиж ярилцах үес, хорин жилийн өмнө, 1925 онд хэдэн хичээлээс чөлөөлж өгнө үү? гэж байснаа санаж байна уу? Чамд хичээл зааж байсан манай нэрт эрдэмтдээс энэ сайхан ойд хүртэл насалж чадаагүй. Тэднээс ганц академич Алексеев, Юдахин хоёр сэрүүн тунгалаг. Алексеев багштайгаа уулзсан биз дээ? Анхны монгол оюутнаас монголч эрдэмтнийг бэлтгэх гэж амласнаа бид биелүүлсэн гэж чамтай уулзахдаа би баярлаж байна аа гэж тэр өвгөн эрдэмтэн дурдан ярьж байсан билээ. Тэрнийхээ хүчээр би одоо эрдэм шинжилгээний ажлыг нэг насны мэргэжил болгож эрдэм ухааны зүг зориход засмал дардан зам байдаггүй, бэрх нарийн жимээр эрдмийн оргилд зүтгэдэг юм гэж суут Марксын хэлсэн мэргэн сургаалын гайхамшигтайг бишрэн бодож, эрдэм сургасан ачтан их багш нарынхаа надад цаг хүчээ харамгүй сүйтгэн зориулсныг нь бодож явдааг. Одоогийн манай залуучууд, улс монголынхоо хөгжлийн их шаардлагыг бодохдоо эх орон, нам засгаас эрдэм сурах хязгааргүй бололцоо олгосонд нь гадаад дотоодын ямар ч сургуульд явахдаа тун их хичээж, сургуулиа төгсгөсөн төдийгөөр хязгаарлахгүй, сургуулиар олсон мэдлэгээ улам уудам арвин болгохын төлөө тун мэрийх учиртай болоод байна. Манай эрин цаг маань эрдэмтэй хүний хэрэглэх цаг тул, эх орондоо үнэн хайртай залуу хүн бүхэн, орчин үеийн Монголын залуу хүн эрдэмтэй залуу байх ёстой гэдгийг гэгээн өдөр цээжиндээ, харанхуй шөнө зүүдэндээ санан мэрийж суут их Ленин, юм сур, сур, дахин сур! гэж сургасан нь монголын залуу хүн бүрийн даган биелүүлэх зүйл гэж, ардын маань сайхан үгэнд эрхийг сурахаас бэрхийг сур! гэсний нь санаж, эрдэм сурахад хатуужин зориглоосой! Жар дал хүрсэн мөртөө мал аж ахуйдаа зүтгэж яваа малчин өтгөс өвгөдийг, үйлдвэрийн ямар ч хүнд бэрх хэсэгт нь махрангуй ажиллаж байгаа ахмад ажилчин халшралгүйгээр зүтгэж, улс монголынхоо хөгжилд хүч хөдөлмөрөө зориулж байгааг бодож, жаргал цэнгэлээ залуу насаа хийдүүлэн өнгөрүүлэхгүй, шударга зүтгэлт малчин, ажилчин түмнийхээ ариун хөдөлмөрийн буян хишгийг нь хүртэж байгаагаа бодож, ачийг нь эрдмээр хариулан, эх орондоо орчин үеийн өндөр боловсролтой, өндөр ухамсартай залгамжлагч нь болж, өвгөд, дээдсийнхээ суурь тавьсныг нь залгаж авах цагт эрдэм боловсрол төгөлдөр халаа нь болохыг хөвүүд дүү нар минь хичээн бодож яваасай гэж түмэнтээ хүснэм!

	Эрдэмт багш нарынхаа ачаар докторын зэрэгт хүрсэн, ардын төрийн, анх Зөвлөлтөд явуулсан арван найман оюутны нэг нь хэмээгдэгч өтгөс Ринчен.

	“Залуу үе” 1970 № 6

	Б. Ринчен гадаадын залуу эрдэмтдэд зөвлөгөө өгч байгаа нь.

	



	


САРХАД САЙХАН Ч ЁС ЭРХЭМ 

	Манай монголын ард түмэн маш эртний соёлт улсын нэгэн тул боловсон улс бүхийд эртнээс нааш уламжилсан ундааны зүйлд, өвөрмөц сонин нэртэй, нэр нь бас түүхтэй. Хэрэглэх нь бас ёс журамтай билээ. Хөлчүүлдэг ундааны зүйлийн ерөнхий бөгөөд хүндэтгэлийн нэр нь САРХАД. Сархад дотроо бас нэрийн ялгаатай. Нэрж боловсруулсан сархдын зүйлд архи гэдэг нэгэн зүйл бий. Архи гэдэг нэр нь хуучин монгол худам үсгээр одоогийн дуудлагаар болбол, арахи гэж бичсэн байдаг. Уг эртний дуудлагаар нь бол, араки гэсэн үсэг бөгөөд эртний арабаас авсан хэлбэр нь явж байгаа хэрэг. Арабчууд Дундад Азид наймдугаар зууны үеэс эзэн болсон гэдгээр бодоход, монголчууд тэднээс наад зах нь наймдугаар зууны үеэс архины нэрийг өөрийн үг болгон авсан болно. Тэгэхэд лав мянга хоёр зуун жил архи гэдэг нэр хэрэглэсээр иржээ. Арабаар арака гэж архийг нэрлэдэг нь, болгар хэлэнд ракия гэж орсон хэлбэр одоо ч бий. Архины дотор монголчууд шимийн архи гэж, түүн дотроо арз, хорз гэх зэргээр хатуугийн хэмжээгээр ялган нэрлэсэн олон нэр бий. Архины зүйлд бас шатам гэдэг нэр бий. Галд шатдаг учраас чингэж нэрлэсэн хэрэг. Герман хэлнээ брантвейн буюу шатдаг архи, англиар брэнди гэж яг монголтой адил шатам гэсэн нэр байдагтай дүйх нэр манайд байгааг европ хэлнээс орчуулах хүн мэдэхэд илүүдэхгүй байх вий. Франц хэлнээ ликёр гэж, нэгэн зүйл архины нэр арван хоёрдугаар зууны үед латин хэлнээс орсон нь европ зүгт түгэн дэлгэрч ирсэн байна. Уг нь латинаар шингэн гэхийн шингэ гэсэн нэр ажээ. Тэгэхэд монгол хэлнээ сархдын дотор ШИНГЭ гэж нэрлэдэг нэгэн зүйл архи байсны гэрч нь бичгийн хэлний дурсгалд бийгээр барахгүй аман хэлнээ дөчөөд жилийн өмнө тайлгын зүйлд хэрэглэдэг архины нэгэн зүйлийг ШИНГЭ гэдэг байжээ. Францаар дамжин европт дэлгэрсэн ликёр гэдэгтэй яг утга дүйх ШИНГЭ гэдэг сархдын зүйлийг манай худалдааныхан гадаадаас авч ирдэгт монгол нэр бийг орчуулагч нар мэдвэл бас европын арван хоёрдугаар зуунаас наашгүй түүхтэй нэр байгаагаа хэрэглэхэд соньхон бий. Сархдын зүйлд нэрдэггүй, гагцхүү үзэм шүүсний шүүсийг шахан дарж, амтат сархад болгодог нэгэн зүйл ундаа бий. Түүнийг монголоор ДАРС гэж нэрдэг АРХИ гэдгээсээ ялган нэрлэдэг байжээ. Дарсыг бас БОР гэдэг, БОР ДАРС ч гэдэг. Үүнд Унгар улс одоо хүртэл үзмийн дарсыг БОР гэдэг байна. Манай ДАРСЫГ оросоор виноградное вино гэж нэрлэдэг байна. Дарсан дотор төрөл зүйл олон. Францад Шампан мужид хийдгээр Шампан дарс, оросоор шампанское гэж нэрлэдэг нь нийтэд дэлгэрсэн нэгэн зүйл дарс болно.

	Европт бийр, орос слав хэлэнд пить гэж уух гэсэн үгнээс пиво гэж ундаа хэмээн нэрлэсэн нэгэн зүйл сархдыг монголчууд лав хэдэн мянган жил арвай тарьдаг үеэсээ эхлэн арвайн ШАР АЙРАГ гэж нэрлэсээр ирсэн билээ. Монгол-европ толь бүхэнд манай тэр ШАР АЙРАГ гэдгийг европ хэлнээ бийр, оросоор ПИВО гэж орчуулдаг байнам. Монгол газар явсан орос жуулчны бичигт монголын арвайн шар айргийг монгольское ячменное пиво гэж сонирхон аятайхан ундааны нэгэн сонин зүйл гэж тэмдэглэсэн байдаг. Шар айргийг арвайгаар хийсний нь арвайн, өөр зүйлээр хийсний нь тийм шар айраг гэж тодотгол нэр зүүж хэрэглэдэг ёс соёлт монгол хэлэнд бас байж л дээ. Сүүгээ лаазанд хийснийг молкооддог улс, шил савтай шар айргийг пёов! гэж явдаг нь нимгэн боловсролоо гэрчилж байгаа шинж нь тэр дээ. Боловсон орос хүн бийр гэдэггүй пиво гэж, боловсон англи хүн пиво гэдэггүй бийр гэдэг нь, боловсон монгол хүн монголоороо бийр ч гэхгүй, пиво ч гэхгүй жишээ буй заа! 

	Эртний соёлт монголын ард түмэн, сархдын зүйлийг идээний дээж гэж олон улсын нэгэн адил эрхэмлэдэг учир, зочин хүнд хар ус барихгүй хар архи барьдаг ёс бий билээ. Тэгэхэд бас, архийг нь ууж, хүндийг нь хүлээгээд, хөлчин согтууран, ах дүү олны дунд муугаа үзүүлж, муухайгаа дуудуулахыг тун жигшдэг журамтай билээ. Ахмад настан хүнийг хүндэтгэн үздэг боловсон ёс бүхий манай ард түмэн, багачууд залуучууд, ахмад настны дэргэд уун согтуурч, шарван найгаж, уусан идээндээ сав болж чадахгүй муугаа үзүүлэн муухайгаа дуудуулж явахыг тун ч жигшдэг билээ.

	Боловсон улс бүхэн мөн ийм байдаг. Учир иймд, идээний дээж сархдыг амсавч уун согтуурахгүй, ёс алдахгүйг эрхэмлэдэг манай ард түмэн, архи хэтэрвэл хортойг “архи арван гурван жолоотой”, ”сархад савнаасаа бусдыг давдаг” гэж сургамжлан хэлдэг цэцэн үгтэй. Мөн архинд хөлчсөн хүн ухаан мэдрэл алдаж, муу муухайгаа үзүүлдгийг хэдийн шинжилж “муу эр архинд давардаг”, “сохор үхэрт худаг бүү үзүүл, согтуу хүнд архи бүү үзүүл” гэх зэргийн өдий төдий мэргэн цэцэн үгээр архи хэтрэхийг шүүмжлэн цээрлүүлсэн байдаг. Сүүлийн үес залуучууд архинд хөлчин халамцаж, гудамж зээлийн газар согтууран явах бүдүүлгийн үзэгдэл баахан гарах болж байгаа нь ардынхаа ёс, ахмад настан хүнийг хүндэтгэх боловсон заншлыг алдагдуулж, бүдүүлэг шинж үзүүлэх байдал хот суурин газар үзэгдэж байгаа нь дотоод гадаадын хүний нүдэнд тун аягүй үзэгдэж, монгол ардын нэр төрд муухай, хүн нэрээ, тогос шувуу сүүлээ гэсэн ард түмний өөрийн бие болон бусдыг хүндэтгэдэг боловсон нарийн ёс мэдэхгүй бүдүүлгээ илчилж байгаагийн шинж болно. Иймд согтууран уух, гудамж зээлийн газар шарваж найгаж явах нь нийт олны боловсрол өндөр болж байгаа одоо цагт нүдний булай муухай үзэгдэл гэдгийг сэнхрэн бодох хэрэгтэй байна. Уухдаа хэмжээ ёс алдахгүй өөрийн болоод ард түмнийхээ нэр хүндийг гутаахгүйг юуны өмнө бодууштайг залуу үеийнхэн тун анхаарах хэрэгтэй!

	“Хөдөлмөр” 1970

	



	


ИХ ГОВИЙН ЭЗЭН БОЛОХ ХҮН

	Европын жирийн хүн, их Говь гэж сонсохдоо нүд алдам элчилгүй их цөл, тал нэлээрээ элсэн далай болчихсон тийм нэгэн газар байдаг, нар төөнөн шарах нь тэсэхийн аргагүй тэр элсэн далайд цоргим халуун салхи элсэн манхны хумхын нарийн шороог нь манаруулан хийсгэж, тэнгэрийн хаяанд элсэн хуй, луу унжих мэт мушилзан, хувь заяа нь дутсан тэмээн жинтэй аяны хүнийг халуун нурам шиг элсээр булан дарж олон манхныг замдаа нүүлгэн зайлуулж өнгөрөхөд нь, хэдэн жилийн өмнөх аль хохирсон аян жингийн хүн, тэмээний цагаан яс, элсэн дороос гарч ирдэг тийм айхтар цөл газар байдаг гэж сэтгэлд нь ургадаг байнам. Үнэндээ их Говь бол, нүд алдам элчилгүй их цөл тал байгаа нь үнэн. Эртний судлалын эрдэмтэн шинжиж үзвэл, маш эрт балар дээр цагаас хүн оршсоор ирсэн эртний чулуун зэвсгийн хүний сууж байсан газар олонтой. Ургамлын судлалын эрдэмтэн шинжвэл, тун сонин ургамлын зүйлтэй. Амьтны судлалын эрдэмтэн шинжвэл тэмээн гөрөөс, тахь, хулан зэргийн одоо дэлхийд сонин ховор ан амьтантай, хорхой шавжийг нь хүртэл шинжин судалбал, шинжлэх ухаанд тэмдэглээгүй буюу Говьд байдгийг нь мэдээгүй сонин зүйл арвин бий. Бүр эртний амьтныг судалдаг эрдэмтэн, хэдэн живаа (живаа гэж арван сая гэдгийн нэр) жилийн тэртээ байгаад яс нь чулуу болчихсон дээр галавын амьтны үлдэгдэлтэй. Түүний төрөл зүйлийг нь бүрэн гүйцэд хайн шинжиж гүйцээгүй тун сонин юмтай газар. Бас далайд байдаг дээр эртний амьтны чулуужсан үлдэгдэл олддогийг нь нарийвчилбал шинжлэх ухаанд маш сонин юм олж нээх уурхай мэт газар бөгөөд эрт дээр цагийн тэр их усны сан, одоо хөрсөн дээр нь байхгүй болсон боловч, газрын хөрсөн дор их юм байгаа нь, худаг өрөмдөхөд дороос нь ус гарч байгаагаар мэдэгдэн гэрчлэгдэнэ. Усгүйн учир аж ахуйд одоохон дээр ашиглаагүй сул байгаа газар манай их говьд зөндөө байна! Усыг нь хөрсөн дороос нь олж гаргаж ирвэл хэт ирээдүйн цагт гайхалтай сайхан цэцэрлэг шиг болох газар говьд, зөндөө бий. Зөвлөлт Холбоот улсын нутагт дэлхийд алдарт Асканиа Нова гэдэг улсаас дархан цаазтай болгож зэрлэг ан амьтныг үржүүлэн олшруулж, өөр хол газар тивийн ан амьтныг хүртэл авчран нутагшуулж, шинжилгээ судалгаа хийж байгаагаараа дэлхийн олон улс гүрэнд маш алдаршсан нэгэн газартай адил, ирээдүйд манай их говьд, хөрсөн доорх усыг нь шинжин олоод мал, тариалан, уурхай үйлдвэрийн газар бий болгох зэргээр уудам их говийг эзэмших маш их ажил хүүхэд багачууд та нарыг хүлээж байна. Асканиа Новатай адил уудам их дэвсгэрт ховор ан амьтныг үржүүлэн судлах газар байгуулахад түмэн сайхан нөхцөл: жилийн ихэнх хувьд үргэлж нартай байдаг, агаар маш эрүүл тунгалаг, түүний дээр ус бий болгож, бусад зохист байдлыг шинжлэх ухаан, техник, эрдэм төгөлдөр хүний хүч хөдөлмөрөөр бүрэлдүүлэн гүйцэтгэх ажил зохиогоод ирэхэд бүрэн бололцоотой байна. Хөдөлмөрчин түмний амралтын өдий төдий газар, одоо эзгүй, гагц говийн ан амьтан эзлэн оршиж байдаг газар бий болно. Энэ бүхнийг бий болгож урьд баран ашиглаж байсан заг мод, ан амьтны нь бадруулан ашиглаж, улс ардын ах ахуй, шинжлэх ухаан, хөдөлмөрчин түмний сайхан амьдралд их говийнхоо баялаг уудам нутгийг зориулан эзэгнэх ирээдүйн зорилтыг биелүүлэн хэрэгжүүлэх эрдэм чадал төгөлдөр эзэн нь одоо улсын олон бага, дунд, сургуульд суралцаж байгаа түмэн олон пионер багачууд болно. Далд байгаа усыг нь олж их говийг усжуулах, хөрсөн дор нь байгаа их баялаг нөөцийг нь илрүүлэн олох газар судлалын эрдэмтэн хайгуулчин болох, Говийн бүх ургамлыг судлан шинжлэх нээлт хийх эрдэмтэн ургамалч нар болох, амьтан бүгдийг нь судалж мэдэх, амьтны судлалын эрдэмтэн болох, эрт галавын амьтны үлдэгдлийг судлан олж шинжлэх ухаанд урьд мэдээгүй юмыг нээн мэдэж, дэлхийн шинжлэх ухаанд нэмэр оруулах зэргийн олон нарийн мэргэжлийг эзэмших нь бид бүгдийн хүндтэй сайхан үүрэг, бидний ирээдүйд гүйцэтгэх ажил гэж одоогийн олон пионер багачуул, дунд сургуулийн сурагчийн ширээний ард сууж байх үеэс бодон ухаарч, насныхаа багад, нарныхаа эртэд эрдэм сурахын төлөө одоогоос шамдаж, гараа ганзаганд, хөлөө дөрөөнд хүрэх цагт гайхамшигт сайхан говь нутгийнхаа бүрэн эрхт, эрдэм их чадалт эзэн болохын төлөө чармайх зорилттой байнам. Хэтийн энэ зорилтод одоо юу хэрэгтэй байна гэвэл, онц сурлага чухал, орос хэл сайн суран эзэмшиж, цаашид нь бас дэлхийн шинжлэх ухаанд чухал гадаадын хэдэн хэлд суралцаж, дэлхийн хэмжээний дээд мэргэжлийн эрдэмтний мэддэг хэлийг нь бусад улсын эрдэмтнээс дутуугүй мөр зэрэгцэн сурахыг хүн болох багаасаа, хүлэг болох унаганаасаа гэж, эцэг ах нарынхаа халааг авах, хойчийг нь залгамжлах багачуул одоогоос бодон хичээгүүштэй байна. Тэгээд ирвэл алс хол тивийн жирийн хүний монгол говийг усгүй, эзгүй айхтар цөл байдаг юм гэж андууран боддогийг нь халж өгөөд, хамгийн сайхан газрын нэг нь манай говь гэж хамаг дэлхийд гайхуулах болно!

